
虞美人 (納蘭性德)
维基文库 � 免费全文 � CC BY-SA 4.0

虞美人

作者：納蘭性德　清朝

春情只到梨花薄

春情只到梨花薄

片片催零落

夕陽何事近黃昏

不道人間猶有未招魂

銀箋別夢當時句

密綰同心苣

為伊判作夢中人

長向畫圖清夜喚真真

曲闌深處重相見

曲闌深處重相見

勻淚偎人顫

淒涼別後兩應同

最是不勝清怨月明中

半生已分孤眠過

山枕檀痕涴

憶來何事最銷魂

第一折技花樣畫羅裙

銀床淅瀝青梧老

銀床淅瀝青梧老

屧粉秋蛩掃

采香行處蹙連錢

拾得翠翹何恨不能言

回廊一寸相思地

落月成孤倚

背燈和月就花陰

已是十年蹤跡十年心

愁痕滿地無人省

愁痕滿地無人省

露濕琅玕影

閑階小立倍荒涼

還剩舊時月色在瀟湘

薄情轉是多情累

曲曲柔腸碎

紅箋向壁字模糊

憶共燈前呵手為伊書

殘燈風滅爐煙冷

殘燈風滅爐煙冷

相伴唯孤影

判叫狼藉醉清樽

為問世間醒眼是何人

難逢易散花間酒

飲罷空搔首

閑愁總付醉來眠

只恐醒時依舊到樽前

黃昏又聽城頭角

黃昏又聽城頭角

病起心情惡

藥爐初沸短檠青

無那殘香半縷惱多情

多情自古原多病

清鏡憐清影

一聲彈指淚如絲

央及東風休譴玉人知

彩雲易向秋空散

彩雲易向秋空散

燕子憐長嘆

幾番離合總無因

贏得一回僝僽一回親

歸鴻舊約霜前至

可寄香箋字

不如前事不思量

且枕紅蕤欹側看斜陽

憑君料理花間課

憑君料理花間課

莫負當初我

眼看雞犬上天梯

黃九自招秦七共泥犁

瘦狂那似痴肥好

判任痴肥笑

笑他多病與長貧

不及諸公袞袞向風塵

此作品在全世界都属于公有领域，因为作者逝世已经超过100年，且作品于1931年1月1日

之前出版。

